
Me lasciava mæ poæ ricco mercante

Orfana de chinz’anni malapeña,

Ma l'unica so erede e benestante

Co-ô capitale d’uña çinquanteña

De mia scûi, ne-i so viægi de Levante

Da lê guagnê[sic] con somma industria e peña;

E moindo ô me lasciava pe tutô

De mæ moæ zà defunta ô fræ minô.

O poæ do mæ tutô ô l'ëa stæto agente

D’uña contessa vidoa e ricca assæ;

Anzi da stessa intimo confidente,

E l'ëa tâ confidenza pe-a çittæ

De commenti diversci uña sorgente:

E succedeiva, appeña morto ô poæ,

O figgio senza preamboli ne-a stessa

Agenzia e confidenza da contessa.

Anzi l'è fama che in tâ confidenza

O figgio ô poæ defunto ô superasse;

E gh’è fin chi ne tiava a conseguenza,

Che con atto segretto lê ô a sposasse;

E quarchedun ha avûo l'impertinenza

D’avanzâ che de pezo se trattasse;

Ma mi lascio a responsabilitæ

De queste ciarle a chi l’ha spantegæ.

Solo posso asseguâ con chêu sincero

E çerta scienza, che per mi fu allôa

Sempre un impenetrabile mistero,

Comme a so confidenza co-â scignôa,

L’exito do mæ reddito; nè spero

De vegnî in ciæo de ninte ciù a quest’ôa;

Perchè chi sa, cose ô l’aviä lê mai

Postissôu ne-a mæ assenza e ne-i mæ guai?..

